Sámedikkis lea jagis 2022 ovtta vahkku lávdegoddečoahkkimat, ja dakka maŋŋil vahkku dievasčoahkkin, oktiibuot 8 vahkku jagis. 2023 lea dát evttohuvvon lasihuvvot 9 vahkkui. Sámedikki iežas árvvoštallama mielde máksá okta vahkku sullii 1,56 miljovnna ruvnno. Sámedikki dievasčoahkkin golaha dasto 14 miljovnna ruvnno. 
Jus geahččá duohta áigegeavaheami, de ii leat váttis oažžut dohkálaš ja buori meannudeami jus čađaha guokte beaivvi lávdegoddečoahkkimiid ja golbma beaivvi dievasčoahkkima. Jus dasa lassin oažžu guokte beaivvi joavkočoahkkimiidda, de ožžot iešguđet joavkkut vejolašvuođa mátkkoštit olbmuid lusa, ja oažžut doppe oaiviliid politihkkii. 
Go leat njealje lávdegodde- / dievasčoahkkima ja joavkočoahkkimat, de seastá 3,4 vahkku, mas de geassá eret guokte beaivvi joavkočoahkkimiidda ovdal juohke dievasčoahkkima. Jus seammás oanida bottuid 3,25 diimmu, de oažžu oktiibuot 1,4 liige vahkku bargguide. 
Dát buvttášii seastima 1,56 x 3,4 = sullii 5,3 miljovnna ruvnno (dalle lea maid árvvoštallan mátkegoluid joavkočoahkkimiidda) man sáhtášii geavahit sámi álbmogii. Seammás buktá dát vejolašvuođa juohke jovkui lágidit čoahkkimiid njealje geardde jagis, oktan báikkálaš olbmuiguin sámi servodagain. Dát buktá eanet lagasvuođa álbmogii, ja beaktilit ja duođalit áššemeannudeami. 

